
Nafarroako Gobernuak eta Kornuallesko Konderriak (Ingalaterra) energia berriztagarriei buruzko hitzarmena izenpetu dute

Asteartea, 2008ko apirilaren 22a. Nafarroako Gobernuak, Berrikuntza, Enpresa eta Enplegu Departamentuaren bidez, eta Kornuallesko Konderriak (Ingalaterra) energia berriztagarriei buruzko hitzarmena izenpetu dute, gaur goizean. Testua José María Roig Aldasoro kontseilariak eta Adam Paynter Kornuallesko Konderriko diputatuak sinatu dute, gaur goizean, Nafarroako Jauregian egin duten ekitaldian. Tim German Kornuallesko Ingurumen Garapenerako Agentziako zuzendariak ere parte hartu du informazio ekitaldian. 
Hitzarmenaren helburua da Nafarroak eta Kornuallesek energia berriztagarri eta iraunkorren arloko jardunbideei buruzko ezaguerak partekatzea. 

Zehazki, Nafarroak eta Kornuallesek batera eginen dute lan, honako hauek erdiesteko: ekintza komunak egiteko harremana garatzeko, eta Europaren finantzaketa lortzea garrantzitsua denean, energiarekin zerikusia duten proiektuetarako eskariak batera egiteko; Europar Batasunari eta bertako kide diren herrialdeei gomendioak egiteko, gai komunen gainean; bi lurraldeen interesekoak diren ezaguerak, esperientziak eta jardunbide egokiak trukatzeko, eta baita garrantzizko ikerketa arloetakoak ere; nazioarteko sareak eta sozietateak partekatzeko; interes komuneko arloetako ekintzak egiteko aukera emateko, kideei eta bi lurraldeetan interesa dutenei. 

Intereseko gai komunei dagokienez, honako hauek izan daitezke: energia berriztagarriek eta eraginkortasun energetikoak garapen ekonomiko iraunkorrari eta bi lurraldeen birsorkuntzari egin diezaieketen ekarpena; Nafarroako eta Kornuallesko baliabide naturalak erabiltzeko prozesuaren kudeaketa iraunkorra, elektrizitatea eta beroa sortzeko, eta bi lurraldeetako giza eta natur baliabideetarako arriskuak minimizatzea; energia iraunkorra erabiltzea herritarren bizi-kalitatea hobetzeko; bi lurraldeen nolakotasunari eta ezaugarriei eustea, energia iraunkorraren erabilera egokiaren buru gisa; energia iraunkorrari buruzko programetako parte-hartzea bermatzea; eta Nafarroa eta Kornualles sustatzea, Europan zein nazioartean. 

Energia berriztagarriak onuragarriak dira mundu osoko ingurumenerako; izan ere, ohiko energia iturriek eragindako igorpen kutsatzaileak txikitzen dituzte. Gainera, etorkizunera begira, industria eta ekoizpeneko sektore aktiboa osatu dute, esportaziorako bokazioarekin. Energia berriztagarrien arloko enpresek eta beste konpainia batzuetako sustapen jarduerak 5.000 bat lanpostu sortu dituzte Nafarroan, eta lanpostu horiek lotuta daude, zuzenean edo zeharka, energia eolikoaren sektorearekin. 

Zentzu horretan, José María Roig Aldasoro Berrikuntza, Enpresa eta Enplegu Departamentuko kontseilariak adierazi duenez, Foru Komunitateko energia garbien garapena bultzatzen jarraituko du Nafarroako Gobernuak. Gainera, 2010ari begira, energiaren arloko plangintza ezarriko duen plan energetiko berriaren ildo estrategikoetako batzuk energia garbiaren ekoizpena, energia berriztagarriei buruzko trebakuntza, I+G+b, eta energia aurrezteko eta modu eraginkorrean kontsumitzeko politika izanen dira. 
Roigek azpimarratu duenez, “Nafarroak frogatu du energia berriztagarriak energia iturri bideragarriak direla eta gero eta ekarpen handiagoa egin dezaketela. Horren adibide dugu 2007an Foru Komunitateko parke eolikoek 80 eguneko beharrizan elektrikoak ase izana (bi hilabete eta erdiko beharrizanak)”. 2007an, Foru Komunitateko eskaera elektrikoaren %75 energia iturri berriztagarrien bidez sortu zen. 

Gainera, José María Roigek adierazi duenez, “Nafarroak energia berriztagarrien aldeko apustua egin du, etorkizunera begira, eta parke eolikoak modernizatuko ditu. Hain zuzen, makina zaharren ordez potentzia handiagoko haize-sorgailuak ipiniko dira. Gainera, bigarren belaunaldiko bioerregaiei buruzko ikerketak eginen dira, basoetako hondakinak erabiltzeko, eta baita hidrogenoa energia iturri gisa erabiltzeko ikerketak ere”. Roigek, amaitzeko, honako hau nabarmendu du: “Nafarroa, gaur egun, energia garbien arloko erreferentzia da nazioartean, eta bertako eredua eta eskarmentua munduko beste eskualde eta herrialde batzuetan ezarri daitezke. Foru Komunitateak lurralde garapenerako elementu gisa hartzen ditu energia berriztagarriak, eta baita jarduera energetiko eta ekonomikoaren, enpleguaren, eta lurralde orekaren iturri gisa ere”. 

